
PAMULANGAN  MICARA BASA JAWI 

ING SEKOLAH DASAR

Dening Suwarna 

Dosen Pendidikan. Bahasa Jawa UNY

PURWAKA


Perikles ingkang dipunjuluki dewa retorika Yunani kirang langkung 500 taun SM (saderengipun masehi) ngendika “Omonga supaya aku bisa ngerti sapa sira?”. Tembung omonga menika tegesipun mahyakaken gagasan. Kala jaman Yunani micara/retorika  menika satunggaling kawegigan ingkang dipunagul-agulaken. Inti saking mahyakaken gagasan inggih menika micara. Kanthi micara saged dipunmengertosi kawegiganipun (competence & performance) tiyang kalawau. Micara saged nedahaken jatidhiri. Micara  Jawi nedahaken tiyang Jawi. Sanadyan boten ing tlatah Jawi, Ngayogyakarta menapa dene ing Jawa Tengah, tiyang ingkang micara Jawi (ing upacara pengantin ing Jakarta, Sumatra, Kalimantan, lsp) nedahakan jati diri tiyang Jawi.

Micara ing pamulangan basa menika kalebet materi ingkang boten gampil ginayuh. Saperangan ageng siswa micara sadinten-dinten ngangge basa Jawi, emanipun menawi supados micara ing ngajeng kelas lajeng boten mungel. Menika kanyatan. Bab menika mesthi wonten pepapalangipun.

Tugas:
Menapa pepalangipun siswa boten saged micara ing ngajeng kelas, kamangka ing jawi kelas, griya, dolan micara ngginakaken basa Jawi?

JINIS MICARA
1. Micara Informal saha Formal
Micara informal inggih menika wedharing gagasan kanthi lisan ingkang boten kaiket dening paugeran, boten winatesan swasana, mardika/bebas, topik bebas, sakersanipun, boten kedah runtut, sakersanipun ingkang micara. Tuladha: micara wekdal siswa sami dolanan piyambak, mantuk sekolah sinambi ngobrol, eyel-eyelan, nyek-nyekan, lsp.

Tugas:

Ing wicara informal siswa utawi lare saged micara sebab menapa?

a. Micara bebas
b. Boten wonten jiguh prekewuh

c. Bebas/mardika boten wonten pambeng (swasana)

d. Boten wonten ingkang mbiji

e. Boten kedah runtut
f. Sasekecanipun

g. Boten mawi rancangan

h. Dadakan

i. Tanpa rantaman

Micara formal inggih menika mahyakaken gagasan kanthi lisan ing swasana tartamtu, bab ingkang gumathok, tujuan ingkang tinamtu, dipunbiji (boten kedah biji ing kelas).  Upaminipun: sesorah, panatacara.


Titikanipun wicara formal:

a. Rembagan (bab/topik) tartamtu

b. Wonten papan ingkang gumathok

c. Swasana resmi

d. Wicara runtut

e. Wicara mawi olah swara

f. Kabiji

g. Tujuan tartamtu

h. Wicara dipunrantam rumiyin

i. Wicara mardika nanging boten bebas

2. Taken-tinaken

Taken-tinaken saged dumadi ing pacelathon padintenan, ugi wonten ing salabeting kelas. Taken-tinaken ing padintenan limrahipun boten dipunrantam, bebas/mardika. Taken-tinaken saged dumadi nalika lare nembe dedolanan, pitepangan, taken satunggaling papan, lsp. Taken-tinaken ing salebeting kelas magepokan kaliyan pamulangan (interaksi). Kelas ingkang sae ingkang kathah siswa taken-tinaken, kelas aktif-interaktif. Taken-tinaken ndudut raos kepengin mangertos, mbudidaya nambah ilmu, nuwuhaken kekendelan, latihan micara runtut, cetha, prasaja, gampil dipunmangertosi kanca, lsp.
Tugas:

Kados pundi caranipun guru ndudut krenteging siswa supados purun pitaken, dene siswa sanes purun mangsuli?

3. Wawan rembag

Wawan rembag menika pirembagan kanthi mardika/bebas. Wonten ing wawan rembag boten namung taken-tinaken, nanging ugi ngandharaken satunggaling prekawis, usul, mahyakaken gagasan, nyuwun pangertosan/andharan. Tebaning wawan rembag sakalangkung wiyar tinimbang taken-tinaken.
Tugas: 
Kadamelna materi/teks wawan rembag tumrap para siswa SD?
4. Usul

Usul inggih menika ngajengaken satunggaling gagasan supados tiyang ingkang mirengaken utawi tiyang ingkang dipunusuli nampi, paring tetimbangan, nindakaken gagasan kalawau. Malah kepara wonten ingkang nduwa usul.
5. Dhiskusi
Dhiskusi inggih menika pirembagan kangge ngrampungaken satunggaling prakawis.

Tugas: 
Topik menapa kemawon ingkang pantes kangge dhiskusi siswa SD?
6. Kerja Kelompok
Menawi siswa dipunsukani tugas ngrampungaken satunggaling bab kanthi kelompok, mesthi para siswa micara. Wicaranipun trep kaliyan tugasipun, jumbuh kaliyan gagasan/pamanggihing klompok, micara ingkang gampil dipunmangertosi, prasaja, mentes (tumraping siswa), lsp.
Tugas: 
Topik menapa kemawon ingkang pantes kangge kerja kelompok siswa SD?
SANGUNING MICARA

1. Sangu Pokok

    a. Olah swara: logat, pocapan, napas, tegas, cetha, boten blero/bindheng, membat-mentuling swanten, kajiwa

    b. Olah sastra: pilihan tembung,  purwakanthi, sekar, pathetan, suluk, sendhon, ada-ada, pathetan, panyandra, paribasan, pepindhan, wangsalan, lsp.

2. Sangu Tambahan

    a. Olah raga lan busana:

Olah raga sapta-MA: 
1. magatra
: patrap wajar boten dipundamel-

 damel




  
2. malaksana
: luwes, boten ingah-inggih




  
3. mawastha
: jejeg, boten kendho/dhoyong

4. maraga
: boten rongeh/edheg/gumeter,

        

  mantep, 




  
5. malagawa
: enthengan, trengginas




  
6. matanggap: tanggap swasana (susah, seneng)




  
7. mawwat
: ngentasi karya

     b. Ngilmu 

         Pamicara kedah gadhah ngilmu ingkang dipunandharaken.
    c. Sangu Panyengkuyung

        1) mental

Wonten tiyang ingkang gadhah mental waja, mental miyur, sah amental ciyut. Amrih mentalipun kandel kedah kathah gladhen, biasa ngadhepi tiyang kathah (forum), siap ing materi,

        2) pawiyatan


Amrih kawegigan kagayuh perlu sekolah, kursus, utawi dherek pawiyatan sanesipun. Saged ugi maos buku-buku ingkang sampun wonten ngewrat bab pranata adicara.

        3)   gladhen


Pamicara tetet terus sarta prelu gladhen utawi latihan amrih sansaya mekar ilmunipun, landhep yen dipunginakaken, tembenipun katingal wegig, besus, micara.

    4)   pengrengga swara


Ugi sinebat sound system. Pamicara kedah mangertos kados pundi mangun karya kaliyan pangrengga swara. 
    5 ) Pangolahing sasana

          Pamicara kedah saged mapanaken dhiri wonten papan ingkang mungguh, sedaya tamu saged mriksani, boten nyingkur, pamicara ugi saged mardika ningali tamu.

    6) ketewajuhan


Ketewajuhan inggih menika temen-temen anggenipun nindakaken pakaryan, saged rampung ngremenaken.

    7) kasamaptaan


Pamicara kedah siap sawanci-wanci menawi dipuntimbali boten badhe nguciwani, samapta ing raga, busana, basa, saha wicara.


Tugas:

Sangu micara kangge siswa SD ingkang  cocok ingkang pundi? Menapa dhasaripun?

KREATIVITAS  


Manut panalitenipun Trianto (2002) katingal bilih pepalang menika boten wonten ing daya pamikir, nanging wonten ing cara mahyakaken wicara (ekspresi). Parintah guru, “Wis critaa sabisamu lan saksenengmu!” . Dhawuh menika katingal prasaja sanget, nanging boten gampil katindakaken, nyatanipun nyerat saha micara tetep angel tumrap saperangan ageng siswa. Lajeng kados pundi?

Micara menika kalebet ketrampilan aktif produktif. Tegesipun ngasilaken gagasan ingkang kedah kawahyakaken kanthi lisan. Menawi dipugayutaken kaliyan Kurikulum Berbasis Kompetensi (KBK) saha KTSP (Kurikulum Tingkat Satuan Pendidikan), micara menika  dados underaning KBK ing pamulangan basa, kalebet basa Jawi (Suwarna, 2003). Kangge mbabar gagasan menika mbetahaken kreativitas. Manut pamanggihpun Sayuti (2002: 2-3) titikanipun pribadi ingkang kreatif ing babagan micara menika:

1. tinarbuka saking pengalaman enggal/kemajenganing jaman

2. luwes pamikiripun

3. mardika mahyakaken gagasan

4. pinter ngangen-angen (imajinatif)
5. remen ing babagan reka-cipta

6. teguh ing pamanggih

7. tegas paring putusan


Dene proses kreatif ing nyerat saha micara menika mawi tataran:

1. preparasi utawi sameka, tegesipun damel rantaman saha ngempalaken materi kangge nyerat utawi micara;

2. inkubasi utawi menep. Informasi ingkang sampun kempal lajeng dipunolah amrih saged kawedhar dados tulisan utawi materi wicara;

3. iluminasi inggih menika mahyakaken gagasan (kanthi nyerat utawi micara);

4. verifikasi utawi pamiji (evaluasi) dhateng tulisan utawi materi wicara.

BASA WICARA

Basa wicara magepokan kaliyan unggah-ungguh basa. Unggah-ungguh micara basa Jawi dipundamel prasaja kados ing ngandhap menika.
	Tahap 1
	Tahap II
	Tahap III

	1.Basa ngoko

    a. Ngoko lugu

    b.Ngoko andhap

        1) ngoko andhap antya basa

       2) ngoko andhap basa antya

2. Basa mdya

     a. Madya ngoko

     b. Madya krama

     c. madya desa

3. Basa krama desa

4. Basa Krama

     a. Mudha krama

     b. Kramantara

     c. Wredha krama

5. Basa krama Inggil

6. Basa kedhaton


	1.Basa ngoko

a. Ngoko lugu

b. Alus

3.Basa Madya

4. Basa Krama

      a. Krama lugu

      b. krama alus
	1. Basa Ngoko

    a. Ngoko lugu

    b. alus

2. Basa krama

    a. krama lugu

    b. krama alus



Ingkang sakalangkung prasaja kados gambar ing ngandhap menika.









Saben-saben unggah-ungguh dipundamel formula kados ing ngandhap menika.

Formula I. Basa Jawa Ngoko Lugu


P1: pamicara

P2: pamireng

P3: tiyang ingkang dipunwicarakaken

 Formula 2. Basa Jawa Ngoko Alus

P1: pamicara

P2: pamireng

P3: tiyang ingkang dipunwicarakaken

Formulation 3. Bahasa Jawa Krama Lugu


P1: pamicara

P2: pamireng

P3: tiyang ingkang dipunwicarakaken

Formulation 4. Bahasa Jawa Krama Alus

P1: pamicara
P2: pamireng
P3: tiyang ingkang dipunwicarakaken
Sedaya unggah-ungguh karangkum ing dhiagram ngandhap menika.





BIJI KAWEGIGAN WICARA: 4 W
a. wicara

Pringgawidagda (2003) mahyakaken wirama sami kalyan olah swanten kangge wicara prayogi netepi  wijang, boten blero, boten bindheng, tegas, cetha, sareh (boten kesesa).

b.   wiraga


Wiraga inggih menika obahing sarira ingkang gadhah makna, mimbuhi pratela cetha, boten ajeg (monoton), boten goreh, boten gumeter. Awit saking menika kedal gadhah jiwa kendel (mental sae/boten ajrih), boten gugup, lsp.

c.   wirama


Wirama magepokan kaliyan andhap inggiling swanten (dinamik) saha cepet-alon swanten (tempo).

d.   wirasa


Wirasa menika kajiwa (empathy/penghayatan). Kanthi wirasa, wicara/sesorah saged kawedhar kanthi sae trep kaliyan isi/materi saha kawontenan, satemah saged ndudut raos ingkang samya midhangetaken.

MOTIVASI 


Kados pundi caranipun nggugah krenteg amrih siswa remen micara ingkang laras saha leres?

1. Suka tuladha


Guru menika ing ngarsa sung tuladha. Amrih siswa sami gumregah krentegipun kangge micara basa Jawi laras saha leres, gurunipun kedah suka tuladha, inggih asring nyerat saha wicaranipun ngginakaken basa Jawi ingkang trep kaliyan unggah-ungguh. Kajawi menika guru inggih suka tuladha baud crita, sesorah, utawi dongeng amrih ndudut pangangen-angenipun siswa. Dhawuhipun guru sakalangkung mandi kajawi dhawuh ugi suka tuladha utawi conto.

2. Ekstrakurikuler


Manut pengalamanipun Sukardiyono (2001) instruktur baca tulis Jawa tengah, bilih ekstrakurikuler menika saged minangka ajang panggembleng kangge nuwuhaken ketrampilan micara (sesorah). Ketrampilan micara menika mbetahaken gladhen. Salajengipun nyobi terus nyobi satemah remen utawi saged, witing tresna marga kulina.

3. Lomba sesorah


Kangge nambah gregetipun siswa ing babagan ketrampilan micara, prelu wonten lomba/tetandhingan ing olah kridhaning nyerat saha micara. Menika kangge nggugah (paring motivasi) amrig siswa nggayuh prestasi. 

4. Pamulangan kanthi cara manekawarni


Amrih pamulangan nyerat saha micara menika narik kawigatosanipun siswa, guru kedah saged nindakaken cara, piranti, sarta media ingkang manekawarni (inovasi), boten ajeg kemawon (konvensional/ceramah terus). Kadhang kala ceramah, diskusi, kerja kelompok,  studi wisata sareng-sareng kanthi sepedha gembira kaliyan bapak-ibu guru kelas, damel laporan, crita utawi dongeng., lsp.

TULADHA PRASAJA

1. PRANATACARA RAPAT SISWA NGREMBAG 17-AN

Nuwun, Ketua Kelas ingkang kula kurmati.

Para pengurus sarta para kanca ingkang sutresna.

Mangga-mangga kula dherekaken muji syukur dhumateng Gusti Allah ingkang sampun paring kanugrahan satemah kula miwah panjenengan saged nindakaken pepanggihan ing wanci menika.

Kula minangka pranatacara keparenga ngaturaken adicara kados ing ngandhap menika.

Kaping sepisan, pambuka

Kaping kalih, atur pambagya saking ketua kelas

Kaping tiga, rembagan bab pengetan 17-an

Kaping sekawan, panutup.

Sumangga adicara ing wanci menika dipunwiwiti kanthi ndedonga. Sumangga kula dherekaken.

----ndedonga---

Salajengipun atur pambagyaharja, dhumateng Mas Anjar Subagya minangka ketua kelas sumangga.

----pamgabyaharja---

Mekaten kalawau atur pambagyaharja. Dhumateng para kanca ingkang sampun nampi unjukan saha nyamikan, kersa ngrahabi. Samenika ngancik adicara pirembagan pengetan 17-an. Kangge adicara menika kula aturaken Mbak Ambarwati minangka wakil ketua kelas. Sumangga.

----rembagan pengetan 17-an----

Kados mekaten kalawau pirembagan pengetan 17-an. Sampun saged kadhapuk panitiya 17-an saha acaranipun lomba-lomba menapa dene hiburan. Kanthi mekaten sampun paripurna. Kula ingkang minangka pranatacara, bokmenawi wonten kalepatan, nyuwun pangaksama. Sugeng kondur. Nuwun. 

2. RAPAT PEMUDHA

Nuwun, para kadang kula sepuh, Kangmas Mbakyu ingkang kinurmatan

Para kadang kula anem, Dhimas Nimas ingkang sutresna.

Sumangga kula dherekaken muji syukur dhumateng Allah swt ingkang sampun paring kanugrahan, satemah ing wanci menika kula miwah panjenengan saged kempal kangge rapat pemudha.

Keparenga ngaturaken adicara rapat utawi pepanggihan ing dalu menika.

Sepisan, pambuka

Kaping kalih, atur pambagya dening ketua pemudha

Kaping  tiga, pirembagan program kegiatan.

Kaping sekawan, panutup.

Mekaten kalawau menggah adicara ingkang sampun karantam. Sumangga ngancik adicara sepisan, pambuka. Sumangga adicara kabuka kanthi ndedonga manut agami piyambak-piyambak utawi kanthi maos basmalah. Sumangga.

-----basmallah---

Matur nuwun, mugi kanthi donga utawi waosan basmallah pepanggihan ing dalu menika ngasilaken pirembagan ingkang manfangat. Salajengipun atur pambagyaharja saking wakil ketua pemudha. Dhumateng Mas Ajisaka, sumangga.

-------pambagyaharja------

Matur nuwun, bokmenawi para kadang kaneman sampun ngaturaken unjukan saha pasugatan sanesipun kersaa para kanca ngunjuk saha dhahar nyamikan. Adicara salajengipun pirembagan program kegiatan. Kangge ngrembag menika kula pasrahaken dhumateng ketua pemudha nun inggih Mbak Anggraini.

-------pirembagan------

Kanthi mekaten adicara rapat ing wanci menika sampun paripurna. Mugi ingkang sampun karembag saged katindakaken kanthi sae. 

Kula minangka pranatacara bokmenawi wonten tuna dungkaping atur nyuwun agunging pangaksama. Sugeng dalu, sugeng kondur, rahayu kang sami pinanggih. Nuwun.

3. TULADHA PRANATACARA ING RAPAT 17-AN

Nuwun, Bapak Kepala Dhusun, Bapak Ketua RW, Ketua RW ingkang kinabekten, para bapak ibu ingkang kinurmatan, saha para kadang kula kawula mudha ingkang sutresna.

Sumangga kula dherekaken muji syukur dhumateng Allah ingkang sampun paring kanugrahan kagabaswarasan satemah, kula miwah panjenengan saged pepanggihan kangge ngrembag pengetan 17-an ing dalu menika.

Kula minangka pranatacara keparenga ngaturaken rantaman adicara ing dalu menika.

Sepisan, pambuka.

Kaping kalih, atur pambagya saking Bapak Kadus

Kaping tiga, pirembagan inti pengetan 17-an

Kaping sekawan panutup.

Cekak aos adicara ing wanci menika, mugi saged kasembadan kanthi sae. Pramila sumangga adicara binuka kanthi ndedonga manut agami piyambak-piyambak. Sumangga kula dherekaken.

-------- dedonga--------

Matur nuwun, mugi Gusti hangijabahi. Amin. Adicara salajengipun atur pambagyaharja saking Bapak Kadus. Bapak Rejapawira sumangga.

--------pambagya---------

Mekaten kalawau pambagyaharja saking Bapak Kadus. Ingkang intinipun wonten kalih inggih menika ndhapuk panitia saha damel acara pengetan 17-an. Awit saking menika sumangga ngancik adicara kaping tiga pirembagan pengetan 17-an. Kangge pirembagan menika kapasrahaken dhumateng pangarsaning para pemudha nun inggih Rakamas Jayeng Margana. Sinambi pirembagan, dhumateng para tamu kepareng ngunjuk saha dhahar kanthi mardikaning penggalih. Pramila sumangga katur wekdal sacekapiun.

--------pirembagan--------

Kados sampun gumathok ing rembag saha intining pepanggihan gumolong. Sumangga adicara dipunpungkasi. Kula ingkang nglantaraken adicara kalamun wonten kalepatan nyuwun pangaksama. Sugeng dalu daha sugeng kondur. Nuwun.

4. ATUR PAMBAGYAHARJA RAPAT PEMUDHA
Assalamu ‘alaikum ww.

Nuwun, para kadang kula pemudha ingkang sutresna. Kanthi muji syukur dhumateng Gusti Allah ingkang sampun paring kabagaswarasan satemah kula miwah panjenengan saged nindakaken rapat pemudha ing dalu menika.

Kula minangka pangarsa ingkang ngesuhi panjenengan sedaya, ngaturaken sugeng dalu, sugeng rawuh ing pepanggihan menika. Kanthi pangajab pepanggihan ing wanci menika saged ngasilaken rembag ingkang migunani.

Kula rumaos remen, dene para kadang kula kaneman sampun cancut gumregut malih kangge nindakaken kiprahing para mudha. Mugi kiprahing para kawula mudha saged murakabi tumrap para pemudha menapa dene masyarakat.

Salajengipun, bokmenawi mangke para kadang pemudha sampun atur unjukan saha dhaharan, kaperenga ngunjuk saha dhahar kanthi mardika sinambi pirembagan.

Bokmenawi anggenipun atur palenggahan saha nampin rawuhipun para kadang wonten ingkang kirang mranani, kula nyuwun pangaksama.

Nuwun, sumangga sugeng pepanggihan. Wassalamu ‘alaikum ww.


Tugas

Damel materi wicara kangge siswa SD saged sesorah, panatacara, wawan rembag, lsp!

Basa Ngoko alus





Basa Krama alus





Nglg = P1 ≥ P2 ≥ p3





NgAl = P1≤ P2 ≤ p3





KrLg = P1 ≥ P2 ≥ p3





KrAi = P1 ≤ P2 ≤ p3

Ngoko alus





Basa Jawa





Krama lugu





Krama alus

